
			1. NA COVA DAS CHOIAS 

			É noite pecha na Pobra do Brollón. O ceo está cuberto e a lúa anda desaparecida. Nin rastro dela.

			Envoltos nesa escuridade mesta, os ollos curiosos dunha pastora que vai camiñando miran cara á entrada da Cova das Choias, situada na parroquia de Biduedo, nunha parede altísima do val do río Cabe.

			Vai friaxe, mais unhas peles de animal que fan que asemelle unha osa, resgárdana da baixa temperatura. 

			A pastora alasa. Detense un anaco para recuperar o alento. Acaba de subir por unha corredoira moi costenta. 

			Unha estraña luz inunda o enorme oco que permite a entrada á cova. A mesma luz que ela albiscara desde a Casa da Ferrería, un grupo de vivendas no fondo do val. No seu día houbera alí unha ferrería que aproveitaba o ferro da Cova das Choias e mais o carbón vexetal dos abundantes castiñeiros da contorna.

			Por iso a pastora subiu ata alí. Por esa estraña luz.

			Estaba farta de que ás veces algúns irrespectuosos acampasen dentro da cova e a deixasen toda lixada.

			A pastora está namorada desta alfaia escavada na roca: unha cova onde viven uns paxariños, as choias de peteiro vermello, que lle dan nome á cavidade. Ademais, a cova está adornada por un musgo fosforescente que escintila nunhas determinadas condicións de escuridade e humidade. 

			Todo un espectáculo natural do cal ela goza sempre que pode. 

			De súpeto, óese algo que resoa dentro da cova: 

			UUUUUUUUMMM!

			Parece unha voz, unha voz profunda e misteriosa, e non os berros duns lampantíns desconsiderados que veñan de troula.

			Volve resoar: 

			A pastora decide ir pescudar, con toda a cautela do mundo, o que está a pasar dentro da cavidade. Achégase nos bicos dos pés á entrada, de case uns trinta metros de alto. E logo volve deterse. Afina o oído para intentar adiviñar desde que parte exacta da cova provén aquela voz. 

			Debuxa mentalmente o plano da cova: as cavidades naturais forman tres niveis de máis de douscentos metros de percorrido, con diversas galerías sen saída. Tamén hai varias galerías artificiais feitas para a extracción do ferro. Un pequeno labirinto, en definitiva, que ela coñece coma a palma da man.

			—VOU SER O DONO DO ESPÍRITO DO ENTROIDO E, DE PASO, ACABAREI DUNHA VEZ POR TODAS COAS FORMIG4S!!!! —oe claramente a pastora.

			Trátase da mesma voz de antes, sen dúbida.

			Os seus ollos son dous signos de interrogación e tamén de exclamación. Non entende nada de nada.

			Vai entrando. A luz alaranxada parece ir a máis, e contrasta coa cor vermella ferruxenta que impregna algunhas partes das paredes. 

			Tras avanzar uns cincuenta metros, a pastora comeza a escoitar un son de pequenas eclosións.

			Flop! Flop! Flop! Flop!

			Aos poucos aquel son vai a máis. Faise máis repetitivo, cada vez máis e máis.

			Moitas choias e aínda máis morcegos voan, freneticamente, por riba da cabeza da pastora. Saen da cova coma se os perseguise alguén. 

			O son aseméllase ao que fan os flocos de millo cando se abren nunha tixola ao lume.

			Aquilo vólvese enxordecedor. Non hai quen o ature.

			A pastora saca un pouco de la virxe dun dos petos e fai unhas boliñas para tapar os oídos. Aquel son non a vai deter. Emprende de novo a marcha, decidida a chegar ata o final.

			Flop! Flop! Flop! Flop!

			Déitase boca abaixo no chan. Avanza reptando para pasar o máis desapercibida posible e que ninguén que estivese á espreita puidese descubrila. 

			Ela non ten medo. Que estea sorprendida non quere dicir que estea amedrentada.

			A luz laranxa é cada vez máis intensa, pero como a pastora vai a rentes do chan e o seu disfrace é castaño queda ben disimulada.

			Flop! Flop! Flop! Flop!

			Por fin, cando está a piques de chegar a unha das cavidades máis profundas, cesan os estoupidos. 

			Daquela, a voz de antes fala poderosa:

			—SODES O MEU EXÉRCITO!!!!! E EU, O DOUTOR Paumao, SON O VOSO SEÑOR!!!

			A pastora levanta a vista e non acaba de crer o que ve. 

			—E NÓS OS TEUS SERVOS!!!! —berran centos e centos de sombras. 

			Neses momentos ela non alcanza a distinguir de que seres se trata.

			—EN MARCHA, LOGO!!! —ordena a voz—. OS TEMPOS SON CHEGADOS!!! 

			HA, HA, HA, HA, HA, HA!!!

			—OS TEUS DESEXOS SON ORDES, SEÑOR!!!! —responden a un tempo as sombras. 

			A pastora asiste a aquela escena con expectación. E, de repente, cando empezan a ir cara a onde está ela, as sombras deixan de ser tal e toman forma.

			Unha forma, ou mellor dito, multitude de formas precisas que a pastora identifica ao instante.

			—PANTALLAS, CIGARRÓNS, FELOS, TROITEIROS, XENERAIS, BOTEIROS, PELIQUEIROS, FOLIÓNS, MADAMAS, VELLARÓNS, VOLANTES, VERGALLEIROS, IRRIOS, GALÁNS, MERDEIROS, CHOQUEIROS! —di para si—. Aquí están todos!

			HA, HA, HA, HA, HA!!!

			As gargalladas e aquel exército de personaxes do ENTROIDO saído das entrañas da roca aproxímanse á pastora. Ela decátase de que se queda alí van descubrila. 

			Silandeira e rápida coma un lóstrego, lisca cun aceno de abraio na faciana. 

			A noite sen lúa recíbea na entrada da Cova da Choias e, con paso decidido, a pastora disfrazada de osa encamíñase cara ao fondo do val, baixo a atenta mirada dos vellos castiñeiros. 

